L’evoluziun

Evoluziun munta ella biologia il svilup dallas specias da lur antenats e la formaziun da novas specias. Entras la teoria dall’evoluziun selaian tut las specias digl entir mund menar anavos tier in sulet origin da veta.

Ils facturs dall’evoluziun ils pli impurtonts ein la formaziun da mutaziuns e la selecziun.

Mutaziuns

Da mutaziuns discuoran ins, sch’ei dat in „sbagl“ duront la duplicaziun dalla DNA. Mutaziuns ch’ins sa observar savens pertuccan la midada da colurs ni musters da colurs tier animals. Biaras mutaziuns fan donn e meinan a malsognas.

Mutaziuns da colur san denton era esser d’avantatg, sch’ellas meinan ad in meglier camufladi.

Selecziun

Animals ch’ein adattai il meglier alla natira survivan. In fetg bien exempel ei la tschitta da badugn. Las tschittas da badugn ch’ein alvas han avantatgs en loghens cun aria schubra. El decuors dall’evoluziun ha ei denton era dau ina tschitta da badugn nera. Naturalmein che tals exemplars ein stai veseivels bia meglier pils utschals sil badugn cun scorsa alva, aschia ch’els ei vegni magliai. En loghens cun aria tschuffa denton ha la tschitta nera saviu surviver, perquei ch’il mutant ch’ei adattaus il meglier al contuorn ha success. Ses exemplars semultiplicheschan entochen che l’entira populaziun consista da mutants.

Historia dall’evoluziun

Ins ha tertgau ditg che quella gronda varietad da veta sappi mo derivar dils mauns da Diu. Pér el 18avel tschentaner han las scienzias fatg in grond svilup. Era ella biologia ein las enconuschientschas carschidas. Plirs biologs ein sefatschentai culla damonda dalla derivonza dad organissems.

Igl emprem che ha presentau ina teoria dalla derivonza che sebasa sin l’enconuschientscha dalla scienzia ei Charles Darwin staus.

Las reacziuns a sia teoria ein stadas differentas. Per biars muncavan ils mussaments. Quels ha lu denton Mendel furniu cun sia teoria dalla derivonza.

Mussaments per la teoria dalla derivonza

Mussaments dalla sistematica

La basa dalla sistematica fuorma il num dubel, p.ex. panthera tigris (tigher). Igl emprem num indichescha il gener, il secund num la specia. Plinavon dat ei aunc differentas sutspecias. 

Per parter ils organissems en in sistem han ins fatg cumparegliaziuns anatomicas. Tals nums dat ei, sche organs sesanflan ella medema posiziun dil tgierp ni sch’els s’accordeschan en biars tratgs.

Mussaments dalla paleontologia

En differentas rasadas da grep han ins anflau fossils che muossan, che buca adina ils medems animals han viviu. La vegliadetgna dils fossils san ins determinar cun metodas fisicalas.

Mussaments dall’embriologia

El decuors dil svilup individual han biars animals tratgs che fan buca senn. Aschia dat ei p.ex. tier igl embrio (pop el venter dalla mumma) enzatgei sco fessas da brantschas ella part davos dil tgau. Quellas creschan lu ensemen pli tard. Ei setracta cheu da restonzas da pli baul. In auter exempel ei ils egls dalla talpa, malgrad ch’ella vesa nuot.

Mussaments dalla biogeografia

En tiaras ch’ein fetg lunsch naven ina da l’autra, nua ch’ei dat denton cundiziuns da viver semegliontas dat ei savens specias dad animals che vesan ora tuttina ed han tratgs semeglionts.

